

                ПРАТЕНИЧКО ПРАШАЊЕ
         од пратеникот Весна Бендевска, поставено на 53-та седница 
                  на Собранието на Република Македонија, одржана  


                    на  4 мај  2009 година

Пратеничкото прашање гласи:
Прашањето се однесува на енергетиката и ќе цитирам само еден од насловите во медиумите. "На Владата никако да и тргне со Чебрен и Галиште". Имено, неколку пати Владата се мачи да го истурка до крај овој тендер. Минатата година на 3 декември Владата го поништи тендерот по барање на потенцијалните инвеститори кои бараат поголем период за концесија и се разбира буџетски субвенции. Сега, во тек е нов тендер кој предизвикува сериозна дебата и загриженост од страна на експертската јавност и ќе наведам само неколку точки и поенти околу кои се водат дебатите.
Прво, во однос на водениот капацитет. Во поништениот конкурс за изградба на хидроцентралите Чебрен и Галиште водниот капацитет на Црна Река беше предимензиониран поради што ќе плаќавме големи отштети на инвеститорите, тврдат експертите. Според господинот Ставров експерт за управување со води, податоците за протокот на Црна Река се од стари мерења кои не се валидни. По однос на концесијата експертите се согласни дека е неопходна длабока анализа за оправданоста на овој грандиозен проект. Според сметката на давањето под закуп на ХЕЦ Тиквеш државата треба да учествува во делот на производството за енергија. Ќе го изнесам мислењето од господинот Туневски, поранешен директор на АД МЕПСО. Тој вели дека е долг периодот на концесија што им се нуди на инвеститорите во овој тендер. Врз основа на јавно приватно партнерство, како што планира државата да влезе во овој проект треба да учествува со производство на енергија од овие капацитети, а не да добие акции, бидејќи се покажа, како во случајот со Телеком, дека тешко може да си го наплати профитот. Во поглед на висината на браната, браната висока 192 метри според експертите ќе ја повлече целата вода од Црна Река чиј воден капацитет е многу помал од предвидениот во конкурсот. Во поглед на тендерот и другите услови, оценка на учесниците на јавната дебата на тема "Развојот на енергетските ресурси и заштита на водите и животната средина", на тема "Што се добива, што се губи со изградбата на Чебрен и Галиште", која беше организирана од Транспарентност нулта корупција, генерално беше донесена оценка дека избраната варијанта на тендерот нема техничко и економско оправдување и не ги задоволува основните законски критериуми за високи брани и акумулации. Тендерот, иако често пати го повторувате на барање на компаниите кои конкурираат, Владата се обидува да направи тендер по мерка на конкурентите. Конкурентите кои сакаат да учествуваат на овој тендер бараат финансиски гаранции од вас како претседател на Владата дека ќе и ги надоместите изгубените количини произведена струја со буџетски пари, што стана ваше препознатливо однесување. Заради тоа што експертите оценуваат дека хидроцентралите ќе ги исцрпат водните ресурси во Црноречието и посочуваат дека овие проблеми произлегуваат од лошите услови што сте ги предвиделе во тендерот, ќе поставам две прашања на оваа тема.
Дали знаете господине претседател на Владата на Република Македонија која е улогата на Влатко Чинговски и во овој проект?
Дали Владата во очај по барање на инвеститори планира да ја уништи Пелагонија и кој ќе ја понесе одговорноста доколку се случи ова?
         Прашањето го поставувам до претседателот на Владата на Република Македонија.
